མཚན་བྱང་།
 
 
༄༅།། རྗེ་བཙུན་བླ་མ་དམ་པ་སྐྱེས་མཆོག་འཇམ་དབྱངས་བཟང་པོའི་སྐུ་འཕྲེང་ཡང་སྲིད་མཁན་དབོན་རྒྱུད་འཛིན་དང་བཅས་པའི་མཛད་བཟང་གི་སྣང་སྙན་ཡོངས་སུ་འཆར་བའི་ཆོས་འབྱུང་དྲི་མེད་དྭངས་ཤེལ་གྱི་མེ་ལོང་ཞེས་བྱ་བ།
 
 
ངག་དབང་མཁྱེན་རབ།
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
 
དེབ་འདིའི་དབང་ཚད་རྩོམ་པ་པོ་དང་ནང་བསྟན་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
	ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༧ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

པར་བསྐྲུན་གསལ་བཤད།
 
 
	ངག་དབང་མཁྱེན་རབ་ཀྱིས་བརྩམས། སི་ཁྲོན་མི་རིགས་དཔེ་སྐྲུན་ཁང༌།མུ་ལི་བོད་རིགས་རང་སྐྱོང་རྫོང་དབུ་བརྙེས་ནས་ལོ་བཞི་བཅུ་འཁོར་བར་རྟེན་འབྲེལ་ཞུ་བར་འབུལ།
མུ་ལི་ཆོས་འབྱུང༌།༼༡༥༨༠-༡༧༣༥༽ངག་དབང་མཁྱེན་རབ་ཀྱིས་བརྩམས། བློ་བཟང་དགེ་འདུན་དང་ལིའུ་ཧོང་ཧྲེན་སྐལ་བཟང་ལྷ་མོ་བཅས་ཀྱིས་བསྒྱུར།སི་ཁྲོན་མི་རིགས་དཔེ་སྐྲུན་ཁང༌། སྒྲིག་པ་པོའི་གཏམ།༼མུ་ལི་ཆོས་འབྱུང་༽ཞེས་པ་འདི་ནི་རབ་བྱུང་བཅུ་པའི་ལྕགས་འབྲུག་ལོ་ནས་རབ་བྱུང་བཅུ་གཉིས་པའི་ཤིང་ཡོས་ལོའི་བར་དུ་གངས་རིའི་ར་བས་བསྐོར་བའི་ཡུལ་གྱི་ཆར་གཏོགས་མདོ་ཁམས་མུ་ལིའི་ཡུལ་དུ་བྱུང་བའི་ལོ་རྒྱུས་ཤིག་ཡིན། ས་ཆ་འདིར་སྔར་ཀརྨ་བཀའ་བརྒྱུད་པའི་སྦྱིན་བདག་འཇང་ས་དམ་རྒྱལ་པོས་དབང་བསྒྱུར་བྱས་ཤིང༌།རབ་བྱུང་བཅུ་པའི་ལྕགས་འབྲུག་ལོའི་ཡས་མས་ནས་མཉམ་མེད་རི་བོ་དགེ་ལྡན་པའི་མཆོད་ཡོན་རྣམས་ཀྱིས་རིམ་བཞིན་ཀརྨ་བཀའ་བརྒྱུད་པ་མཆོད་ཡོན་རྣམས་ཀྱི་ཚབ་བྱས་ནས་དགོན་པ་བཏབ་པ་དང་ཞྭ་སེར་བསྟན་པའི་རྒྱལ་མཚན་བཙུགས་ཐོག།དེར་ལོག་པར་ལྟ་བ་མཐའ་དག་བཏུལ་ཅིང་སྲིད་དབང་འཛིན་པའི་ལོ་རྒྱུས་ཤིག་རེད།དེའི་ནང་ནས་མུ་ལི་ས་ཁུལ་དང་སྐྱབས་མགོན་ཏཱ་ལའི་བླ་མ་དང་པཎ་ཆེན་རིན་པོ་ཆེ།སྡེ་པ་གཞུང༌།ལི་ཐང༌།ཅན་ཚང་ས་ཁུལ་སོགས་བར་གྱི་འབྲེལ་བ་དང༌།གོང་མ་ཚང་བར་༼༣༽གྱི་འབྲེལ་བ་སོགས་གསལ་པོར་འཁོད་ཡོད།ཆོས་འབྱུང་འདི་དག་སྒྲིག་བྱེད་དུས་འདིའི་ནང་དུ་འཁོད་པའི་ལྷ་ས་སོགས་ཡུལ་གཞན་དག་དང་འབྲེལ་བ་ཡོད་པའི་ལོ་ཟླ་དང་བརྗོད་དོན་སོགས་ཡིག་ཚགས་གཞན་དག་སྟེ་དཔེར་ན་༼བོད་རྒྱ་ཚིག་མཛོད་ཆེན་མོ༽དང་རྒྱ་ཡིག་ཆིན་རྒྱལ་རབས་ཀྱི་གོང་མ་ཚང་གི་ཡིག་ཚགས་སོགས་ལ་བརྟེན་ནས་བརྟག་དཔྱད་བྱས་པས་ཆོས་འབྱུང་འདིའི་ནང་དུ་འཁོད་དོན་ལོ་ཟླ་སོགས་ཁུངས་བཙན་ཞིང་དག་པ་ཞིག་ཡིན་པའི་ར་སྤྲོད་བྱུང༌།
ཆོས་འབྱུང་འདི་ལོ་ཉིས་བརྒྱ་ལྷག་ཙམ་གྱི་སྔོན་རབ་བྱུང་བཅུ་གཉིས་པའི་ཤིང་མོ་ཡོས་ཀྱི་ལོར་ཡུལ་གཙང་རོང་གི་འཚོ་རིགས་རྒྱུད་པ་ངག་དབང་མཁྱེན་རབ་ཀྱིས་བསྡུས་པའི་བྲིས་མ་ཞིག་ཡིན་ཞིང༌།ལོ་ཉིས་བརྒྱ་ལྷག་ཙམ་གྱི་རིང་དུ་བརྒྱུད་བཤུས་བྱས་ཏེ་མི་སེར་གྱི་ལག་ཏུ་ཉར་ཚགས་བྱས་པ་དེ།མུ་ལི་བཅིངས་འགྲོལ་བཏང་བའི་རྗེས་སུ་མུ་ལི་ཡིག་ཚགས་ཁང་དུ་བསྡུས་པ་དང༌།སྤྱི་ལོ་༡༩༨༥ལོར་མུ་ལི་ཆབ་སྲིད་གྲོས་ཚོགས་ཀྱི་ཡིག་བསྒྱུར་ཚོ་ཆུང་གིས་རྒྱ་ཡིག་ཏུ་ཕབ་སྒྱུར་བྱས་ཤིང༌།སྤྱི་ལོ་༡༩༩༢ལོའི་ཟླ་༣པར་མུ་ལི་ཡིག་ཚངས་ཁང་གིས་སི་ཁྲོན་མི་རིགས་དཔེ་སྐྲུན་ཁང་ལ་དཔེ་སྐྲུན་བྱ་རྒྱུར་སྤྲད་པ་རེད།ཆོས་འབྱུང་འདིར་ཡིག་ནོར་དང་སྐུངས་ཡིག་མ་༼༤༽དག་པ་མང་པོ་ཡོད་པའི་རྐྱེན་གྱིས་དག་སྒྲིག་བྱེད་པར་དཀའ་ངལ་ཆེ་ཙམ་ཐུག་ཀྱང་འདི་གའི་མཁས་དབང་དག་ལ་བཀའ་འདྲི་ཞུས་ནས་བསླབ་སྟོན་མི་ཉུང་བ་ཐོབ་པ་དང་ཕྲན་གྱིས་ཅི་ནུས་ཀྱིས་ལེགས་བཅོས་བྱས་ཡོད་ཀྱང༌།ད་དུང་མ་མཐོང་བ་དང༌།མ་རྟོགས་པ།ཆད་ལྷག་ནོར་འཛོལ་སོགས་ངེས་པར་ཡོད་སྲིད་པས།མཁྱེན་སྤྱན་ཡངས་པ་རྣམས་ཀྱས་དག་བཅོས་མཛད་པར་ཞུ།སྒྲིག་པ་པོ་བདེ་རྫོགས་སྨིན་གྱིས།སྤྱི་ལོ་༡༩༩༢ལོའི་ཟླ་༣པར་ཁྲེན་ཏུའུ་ནས།

ཆོས་འབྱུང་གི་མཚན་བྱང་།
 
 
༼༦༽རྗེ་བཙུན་བླ་མ་དམ་པ་སྐྱེས་མཆོག་འཇམ་དབྱངས་བཟང་པོའི་སྐུ་འཕྲེང་ཡང་སྲིད་མཁན་དབོན་རྒྱུད་འཛིན་དང་བཅས་པའི་མཛད་བཟང་གི་སྣང་སྙན་ཡོངས་སུ་འཆར་བའི་ཆོས་འབྱུང་དྲི་མེད་དྭངས་ཤེལ་གྱི་མེ་ལོང་ཞེས་བྱ་བ་བཞུགས་སོ།།
 
 
མཆོད་བརྗོད་སོགས།
 
 
ཕུལ་བྱུང་གཟུགས་སྐུ་མཚན་དཔེས་རབ་བཀྲ་བ།།དབང་གཞུའི་ལང་ཚོ་དར་བའི་སྒེག་ཆོས་ཀྱིས།།ཕུན་ཚོགས་དགེ་ལེགས་ཐུགས་རྗེ་ཉིན་བྱེད་འབར།།སྲིད་ཞིའི་ཤཱཀྱའི་ཏོག་ལ་གུས་ཕྱག་འཚལ།།ངོ་མཚར་མཛེས་སྡུག་ལི་ཁྲིའི་མདས་ལྡན་ཞིང༌།།བལྟ་བས་མི་ངོམས་གཞོན་ནུའི་མཚན་དཔེའི་སྐུ།།ཤེས་བྱའི་གནས་ཀུན་འགྲོ་ལ་སྟོན་མཛད་པའི།།མཁྱེན་རབ་འཇམ་དཔལ་དབྱངས་ལ་གུས་ཕྱག་འཚལ།།བློ་གསལ་མཁས་མངས་དབུས་ན་མངོན་མཐོ་བ།།འགྲོ་རྣམས་ལམ་བཟང་ལ་སྦྱར་ཐུབ་བསྟན་བདག།གྲགས་པའི་ཕུང་པོ་རབ་འབྱམས་ཞིང་ཀུན་ཁྱབ།།འཇམ་མགོན་བླ་མ་ཙོང་ཁ་པ་ལ་འདུད།།བློ་གྲོས་ཡངས་པའི་སྐལ་བཟང་གདུལ་བྱའི་ཚོགས།།གཙུག་ན་བསོད་ནམས་ཡེ་ཤེས་འབྲས་བུ་ནི།།ལེགས་འདུད་ལུང་གི་རྒྱལ་མཚན་ལྟར་བཀྲ་བ།།དཔལ་ལྡན་བླ་མའི་ཞབས་རྡུལ་སྤྱི་བོས་བསྟེན།།རྒྱ་མཚོའི་གོས་ཅན་གཞིར་འཁོད་འགྲོ་ཀུན་ལ།།རྗེས་ཆགས་སྙིང་རྗེས་འཁོར་བའི་གདུང་བ་སེལ།།འཇིགས་མེད་འཇིག་རྟེན་དབང་ཕྱུག་པད་དཀར་འཛིན།།ཐམས་ཅད་མཁྱེན་༼༩༽པ་བསྐལ་བཟང་རྒྱ་མཚོར་འདུད།།དམ་པའི་ཡོན་ཏན་འོད་སྣང་རབ་གསལ་བ།།མ་རུངས་མུན་གླིང་དཀར་པོར་བསྒྱུར་མཛད་པ།།རྩོད་དུས་བསྟན་པའི་ཉིན་བྱེད་རྡོ་རྗེ་འཆང༌།།འཇམ་དབྱངས་བླ་མ་མཁས་བཙུན་བཟང་པོར་འདུད།།དེ་ཡི་རྗེས་བཟུང་རྣམ་ཐོས་མངོན་སྤྲུལ་པ།།མ་རུངས་བདུད་དཔུང་འཇོམས་མཛད་མདུང་དམར་ཅན།།སྤྲུལ་པའི་ཆོས་རྒྱལ་དངོས་སུ་བྱིན་རླབས་པའི།།སྐྱེས་མཆོག་བསམ་གཏན་བཟང་པོར་གུས་ཕྱག་འཚལ།།སྐལ་ལྡན་འགྲོ་རྣམས་ལམ་བཟང་ལ་འགོད་ཕྱིར།།རྡོ་རྗེ་འཆང་དབང་གདུལ་བྱའི་སྣང་ངོ་དང༌།།མཐུན་པར་ངུར་སྨྲིག་འཆང་བའི་ཚུལ་འཛིན་པ།།སྐྱབས་མགོན་ངག་དབང་དཀོན་མཆོག་ཞབས་ལ་འདུད།།བློ་བཟང་བསྟན་པའི་རྒྱ་མཚོ་ལས་འོངས་པའི།།བསླབ་གསུམ་རིམ་གཉིས་ནོར་བུར་དགའ་སྟོན་གྱིས།།སྐལ་བཟང་འགྲོ་ལ་ཕན་བདེའི་དཔལ་སྩོལ་བ།།མཆོག་སྤྲུལ་ངག་དབང་ཕུན་ཚོགས་ལ་ཕྱག་འཚལ།།བསོད་ནམས་ཟླ་ཟེར་བྱེ་བའི་གོ་གྱོན་པའི།།བློ་གྲོས་བཟང་པོའི་དཔལ་མཆོག་འོ་མའི་མཚོ།།མཐུ་སྟོབས་མཁྱེན་པའི་ཝུ་དཀར་འཕྲེང་བའི་རླབས།།རྣམ་དཔྱོད་སྲིད་རྩེར་འགོང་བ་གང་དེ་རྒྱལ།།མྱུར་མཛད་མགོན་པོ་ལས་གཤིན་ཕྱི་ནང་གསང༌།།དམག་ཟོར་རྒྱལ་༼༡༠༽མོ་རྣམ་མང་ཐོས་སྲས་སོགས།།དམ་ཅན་རྒྱ་མཚོ་སྲུང་མའི་ཚོགས་རྣམས་ཀྱིས།།འདོད་དོན་ལྷུན་གྱིས་གྲུབ་པའི་འཕྲིན་ལས་མཛོད།།	།།

དེ་ནས་ཚྭ་ཐོག་བཀྲ་ཤིས་ཆོས་གླིང་གི་གྲྭ་དམངས་ཁྲོད་དུ་བཞར་བ་གནང་སྐབས་སུ་སྔགས་རམ་པ་ཁོ་རང་གི་ནུ་བོ་ས་མ་ཟིན་པར་བླ་མ་ལ་མགོ་བཏགས།དེ་དང་ཆོས་སྒོར་བཅུག་པའི་སྲི་ཐན་ཕུག་པ་བསོད་ནམས་བཟང་པོ་དང་ཁྱི་སྤྱང་ལག་པ་སྦྲེལ་ནས་བྱ་སྐྱ་ག་རང་གི་གཤོག་རྩལ་༼༣༦༽བསློགས་པ་དང་མའི་མིག་འདྲུ་བ་ལ་དྲིན་ལན་ལོག་འཇལ་བྱ་སྐྱའི་བུ་ཟེར་བའི་དཔེ་བཞིན།སྔོན་གྱི་སྨོན་ལམ་ངན་པའི་བག་ཆགས་ཀྱིས་བླ་མ་འཇམ་དབྱངས་ཚང་གི་བསྟན་པ་རིན་པོ་ཆེར་གནོད་རེའི་བསམ་པས་བླ་མའི་ཕ་ཚོར་གྱུར་པའི་ཆོས་བཀྲ་བ་ཚོ་དང་ཚྭ་ཐོའི་རྒྱ་དཔོན་བར་ལ་དཀྲུག་ཤིང་བྱས་ནས་རྒྱའི་བར་ཚྭ་ཐོག་གི་དགོན་པ་རྣམས་བཤིག་ནས་དཔོན་བཟོ་ཤོག་བྱས་ལ།ཆོས་བཀྲ་ཚོར་རྒྱ་འདིས་དགོན་པར་མ་ཟད་ཁྱོད་རང་ཚོར་ཡང་ཡག་པོ་བྱེད་རྒྱུ་མ་རེད་པས་མར་དེད་དགོས་བྱས་པར་བརྟེན་རྒྱ་དཔོན་ཚོ་དང་ཆོས་བཀྲ་གཉིས་འཁྲུགས་ནས།ཆོས་བཀྲ་ཚོས་རྒྱའི་ཚན་རྩེར་མར་དམག་དྲངས།རྒྱས་ཡར་དམག་བརྒྱབ་ནས་དགོན་པ་བཀྲ་ཤིས་ཆོས་གླིང་དང་ཆ་ལ་འདུ་གཉིས་རྒྱ་དམག་གིས་བཤིགས་པ་ཡིན་ནོ།།
དེ་ནས་སྔགས་རམ་པ་སྤུན་གཉིས་ལ་བླ་མ་འཇམ་དབྱངས་ཀྱིས་དགོངས་འཕོག་ཐུག་ནས་རྒྱ་དང་བླ་མའི་ཚང་གི་བར་ལ་དཀྲུག་ཤིང་བྱས་པས་མི་ཆོག།ངས་སངས་རྒྱས་ཀྱི་བསྟན་པའི་དོན་དུ་དགོན་པ་དང་རབ་བྱུང་གི་སྡེ་བཙུགས་པའང་གཏན་མེད་དུ་བཤིགས་སོང་བས་དེར་ཚྭ་ཐོག་ལ་མ་འདུག་པར་ཡར་ཤོག་གསུངས་ནས་ལ་ཡས་དགོན་དུ་བཟང་བཙོན་ལྟ་བུ་བཞག།དེའི་རྗེས་ཚྭ་ཐོག་གི་མགོ་འཛིན་པར་དཀའ་བཅུ་འཇམ་དབྱངས་དཔལ་འབྱོར་བཞག་པ་ཡིན།  དེ་ནས་བླ་མ་འཇམ་དབྱངས་ཚང་གིས་བོད་དུ་རྒྱལ་བ་ཡབ་སྲས་གྲྭ་པ་ཁག་སོགས་ལ་འབུལ་བ་མང་བསྐོལ་ཐོན་གྲབས་ཀྱི་རྟ་དྲེལ་བརྒྱ་དང་༼༣༧༽བཅུ་ལྷག་ཙམ་གྲབས་གསར་རེར་ཡོད་པའི་ཐོག།ལི་ཐང་ཐང་དཀར་བརྒྱུད་སྡེ་པ་གཞུང་གི་འཚོང་པ་དེད་དཔོན་གཉིས་ལ་འཚོང་ཕྲུག་བུ་ཚ་ལྔ་བརྒྱ་ཙམ་དང་དྲེལ་གྲངས་ལས་འདས་པར་ཚོང་ཟོག་བསམ་གྱིས་མི་ཁྱབ་པ་བཀལ་ནས་བྱུང་བར་བླ་མ་ཚང་ལ་རྒྱ་ལེན་ཚྭའི་འཚོང་འདུས་སུ་འགྲོ་རྒྱུ་ཡིན་པས་ལམ་རྒྱུས་པ་དགོས་གསུང་བ་ལ།གཞན་རྒྱ་སྐད་མཐར་ཕྱིན་ཤེས་མཁན་མེད་པའི་སྟབས་ཀྱིས་བསོད་ནམས་བཟང་པོ་ནོར་མི་ཉན་ཡིན་པ་ཤེས་ནའང་རྒྱ་སྐད་བདེ་མོ་ཤེས་པར་བརྟེན་སྣེ་བཤན་པར་མི་གཏོང་ཁ་མེད་བྱུང་བར་གཞུང་གི་ཞལ་ངོ་རྣམས་ལ་སྦྲགས་གཏམ་ཞུས་ནས་བླ་མ་ཚང་གི་རྟ་དྲེལ་བརྒྱ་པོའང་སྟོང་ཁལ་དང་བཅས་པ་བཏང་ནས་ཐར་ལམ་བརྒྱུད་འཚོང་འདུས་སུ་སླེབས་པ་དང༌།ཡང་བསོད་ནམས་བཟང་པོ་ཁོ་ན་རེ།གཞུང་གི་ཚོང་པ་ཚོར་གོང་ཉིས་འགྱུར་གསུམ་འགྱུར་མ་བྱུང་བར་འཚོང་མ་བྱེད་པར་སྡོད་ལ་དགྲ་རྐུན་འགོག་པའང་དགོས་པས་ཤིང་གི་ར་བ་ཞིག་ཀྱང་བསྐོར་དགོས་བྱས་པ་ལྟར་ཁོའི་ངག་བཞིན་འཚོང་པས་ཡང་རྒྱུ་ཆས་ལ་མི་རི་གོང་མོ་ཆེ་བརྒྱབ་ཤིང་རགས་ཀྱང་བསྐོར་ནས་བསྡད།རྒྱ་དཔོན་གྱི་སར་སྡེ་པ་གཞུང་གིས་རྒྱ་ནག་ལ་དམག་རྒྱག་རྒྱུ་ཡིན་འདུག་པས་འདི་རྣམས་གང་བྱེད་དང་སོ་པ་ཡིན་འདུག།དམག་མང་པོ་རྗེས་སུ་ཡོང་གི་ཡོད་བྱས་པ་དང་རྒྱས་ཀྱང་བདེན་པར་བཟུང་ནས་ཕན་ཚུན་ཐམས་ཅད་འཁྲུལ་ཏེ།རྒྱ་མི་དམག་གིས་སྡེ་པ་གཞུང་གི་འཚོང་དཔོན་འཚོང་ཕྲུག་ལྔ་བརྒྱ་དང་བཅས་པ་བཅོམ།འཚོང་པ་རྣམས་ཀྱང་༼༣༨༽ཇག་པར་འཁྲུལ་ནས་འཛིངས་པས་མི་རོས་ལུང་པ་གང་བ་བྱུང་ཞིང༌།བླ་མ་ཚང་གི་རྟ་དྲེལ་ཁལ་བཅས་ཀྱང་དམིགས་མེད་དུ་འགྲོ་བ་གཞིར་བཅས་སྡེ་པ་གཞུང་གི་འཚོང་པའང་རྩ་མེད་དུ་སོང་བ་དེ་དུས་ཁོ་རང་བྲོས་སོང་ནས་འཛིང་དུས་རི་རྩེ་ལ་ལྟས་མོ་ལྟ་ཞིང་བསྡད་པ་སོགས་རགས་རིམ་ཙམ་གོང་མ་ལྔ་པ་ཆེན་པོའི་རྣམ་ཐར་དུའང་གསལ་བ་ལྟར་ཁོ་པ་སྤུན་གཉིས་དམ་སྲིའི་ཆོ་འཕྲུལ་ཡིན་མིན་དངོས་སུ་མྱོང་བས་གྲུབ་པ་དེ་བཞིན་ནོ།།

